Kynningarfundur  4.12.2003, 

Rannsóknastofnun Háskólans á Akureyri


Umferðarfræðsla í skólum og ferðahættir grunnskólanemenda:

Benedikt Sigurðarson sérfræðingur, Rannsóknastofnun Háskólans á Akureyri, með styrk frá RANNUM.
Markmið rannsóknarinnar beindist að eftirfarandi; 

· að kortleggja forsendur og framkvæmd umferðarfræðslu í skólum.
· að kortleggja ferðatíma, ferðatilefni og umfang ferða grunnskólabarna utan við skóladaginn.

· að draga fram breytilegar áherslur í umferðarfræðslu og öryggismálum skólabarna í vestrænum löndum og tengja við íslenskan raunveruleika.  

Helstu niðurstöður úr könnun 2001-2002 
Kastljósinu var beint að grunnskólanum – þar sem Umferðarskólinn Ungir vegfarendur  er þekkt stærð og í ljós kom að umferðarfræðsla í framhaldsskólum er afar lítlil og ekki markviss.   
· Umferðarfræðsla í grunnskólum er víða mjög takmörkuð og sums staðar nær hún einungis til yngri nemenda (1.-3. bekkur).   Aðeins einn skóli af þeim sem leitað var til taldi sig hafa formlegt skipulag sem tryggði það að fræðsla næði til allra nemenda.

· Framkvæmd umferðarfræðslu í grunnskólum er takmarkaðri en ákvæði eldri námskrár (1989) og gildandi reglugerð (534/1989) gáfu fyrirheit um þó ekki sé unnt að fullyrða hvort dregið hafi úr fræðslunni eða hversu mikið henni kynni að hafa hrakað frá því að menntamálaráðuneytið gerði úttekt árið 1996.

· Námsgreinin lífsleikni hefur ekki þróast eða orðið til næg hefð eða leiðsögn til þess að umferðarfræðslan hafi komist þar í reglubundinn farveg.

· Ekki er heildstætt samræmi á því skipulagi sem unnið er eftir.  Samstarf við lögreglu skortir í einstökum tilfellum alveg og í öðrum tilvikum er þáttur lögreglu ekki í skipulögðum farvegi.

· Umferðarráð/ nú Umferðarstofa hefur ekki fengið umbeðna fjármuni til útgáfu námsefnis né heldur til að fylgja eftir stefnumörkun ráðsins sem kynnt var í niðurstöðu ráðgjafarnefnda 1998.

· Ekki er starfandi námstjóri eða verkefnisstjóri á vegum menntamálaráðuneytisins (sbr. þó fyrirmæli í reglugerð) eða Umferðarráðs/Umferðarstofu (sbr. Umferðarráð dags. 14.04.1998)  – og störf umferðaröryggisfulltrúa hafa ekki verið þróuð og fest í sessi eins og ítrekað hefur verið lagt til ma. í gögnum dómsmálaráðherra til Alþingis.

· Áherslur umferðarfræðslu eins og þeim er lýst í gildandi fyrirmælum laga, reglugerðum og markmiðum í námskrám liggja fremur í  því að “kenna börnum að taka ábyrgð á sér sjálf” – læra að varast hættur – fremur en að lögð sé áhersla á “umferðaruppeldi” í samstarfi við foreldra.

· Áherslur dómsmálaráðherra í skýrslu til Alþingis 1999 varðandi bætta samhæfingu, umferðaröryggisnefndir (fulltrúa) og nýja tækni í námsefnisgerð til umferðarfræðslu hafa ekki komið til framkvæmda.

· Tillaga að umferðaröryggisáætlun 2002-2012 gefur umferðarfræðslu í skólum takmarkað vægi og í áætluninni kemur það tæpast nógu skýrt fram að umferðarfræðsla sé ætlað að vera formlegur hluti af lífsleikni í grunnskóla og framhaldsskóla.
· Í tillögu að umferðaröryggisáætlun 2002-2012 er ekki lagt sérstakt vægi á öryggi barna á skólaleiðum og aðskilnað göngu- og hjólreiðastíga – né heldur sérstakar aðgerðir í samstarfi við foreldra og/eða íbúa í einstökum hverfum.
Könnun á ferðaháttum og ferðatilefnum grunnskólanemenda 2002-2003 leiddi eftirfarandi í ljós:
Rannsókninni var beint að því hvenær börnin væru á ferðinni til og frá skóla og hversu mikið og í hvaða tilefni þau væru að ferðast utan við kennslutíma.  Meiningin með því er að geta lagt mat á áhættuna og um leið leita að aðgerðum sem gætu aukið á öryggi eða dregið úr áhættu grunnskólabarna í umferðinni.

Helstu niðurstöður  
· Umtalsverður hluti grunnskólabarna er á leið í og úr skóla á mestu álagstímum í umferðinni.   Fjölmennir hópar í einstökum skólum (öll börn) eru á leið í skóla rétt fyrir klukkan 8 að morgni og fara síðan heim og milli staða í hádeginu.  Í einstökum skólum lýkur kennslu frá klukkan 11:30 og allt fram til kl 17:00 (í ýktustu tilvikum lýkur sundtímum t.d. ekki fyrr en kl. 18:00).

· Verulegur breytileiki er á kennslutíma og daglegum viðverutíma eldri grunnskólanemenda – og mismunur milli hópa og daga jaðrar við “ringulreið” í einstökum skólum.  Þannig er afar flókið að koma við virkri umferðarvöktun lögreglu og gangbrautarvörslu eða skapa hefðir fyrir sértækri og tímabundinni hámarkshraðartakmörkun á ferðatíma skólabarna.

· Fjölmennir hópar barna eru á eigin vegum eða hjá vinum sínum - frá því skóla lýkur (klukkan 13/14) til klukkan 17 eða 18 á daginn – og sumir án þess að vera í beinni umsjón fullorðinna.    Þetta er mest umhugsunarefni með börnin í 4. bekk þar sem  þeirra skólatími er einungis 30 vikustundir (30x40 mínútur) enn á jafnframt við um nemendur í yngri og eldri bekkjum.   Þessi hópur kann að vera í umferðarhættu umfram aðra.
· Umferð vegna aksturs foreldra að skóla og inn á skólalóð er nokkuð víða vandamál sem skapar aukna hættu fyrir börnin – þar sem ekki hefur verið gert ráð fyrir slíku við hönnun aðkomu og gönguleiða. 
· Kæruleysi barna í 7. til 10. bekk varðandi notkun á öryggisbúnaði, hjálmum og hlífum er áhyggjuefni.  Þetta vandamál virðist samt nokkuð mismunandi eftir skólum og hafa skýr skilaboð í gegnum formlega stefnumörkun skóla og daglega framkvæmd í stjórnun mikið að segja.
· 20-25% grunnskólabarna eiga sérstök erindi eftir skólatíma á virkum dögum til að sinna tómstundum og árangursmiðuðu starfi í listum og íþróttum.  Vegna þessarra ferða skapast aukið umferðarálag, kostnaður og hætta sem taka þarf tillit til við mat á aðgerðum til að auka umferðaröryggi.

· Sé reiknað með því að 8% barna sé daglega ekið sérstaklega í tómstunda, lista og íþróttastarf sem er utan við grunnskólann má áætla beina kostnað fjölskyldnanna árlega um 250 milljónir.   Sé auk þess litið til þess hversu mikill óbeinn kostnaður felst í þessu vegna truflunar og álags í vinnu foreldranna og vegna álags í umferðinni, álags á mannvirki, stress og slysahættu er alveg ljóst að kostnaður samfélagsins er amk. annað eins.   
· Samkvæmt úreikningum Hagfræðistofnunar Háskóla Íslands fyrir Slysavarnarráð má áætla árlegan kostnað íslenska samfélagsins vegna slysa á börnum á bilinu kr. 3.700 milljónir til 18.675 milljónir. Sé farinn millivegur og reiknað með kostnaði upp á 10.000 milljónir má reikna út að 10% fækkun umferðarslysa á börnum á grunnskólaaldri gæti sparað samfélaginu á bilinu 200 til 400 milljónir árlega.   Hafa verður í huga að umferðarslys eru oftar en ekki í alvarlegri kantinum og banaslys og örkuml fyrir lífstíð eru tíð í þeim flokki slysa.
· Einföld aðgerð eins og að flytja byrjunartíma grunnskólabarna að morgni út fyrir mestu álagstíma í umferðinni mundi ein og sér breyta miklu til að draga úr slysahættu barna.  Einnig mundi samhæfing á stundaskrám – samfara lengingu á kennslutíma - auðvelda umferðarvöktun lögreglu og gangbrautavarða þannig að slík vöktun gæti orðið framkvæmanleg.   Með jöfnun á viðveru aldurshópa munu sértækar hraðatakmarkanir á ákveðnum dagtíma einnig verða mun skilvirkari.
· Aðrar aðgerðir eins og samhæfing á íþróttastarfi og listnámi innan og í beinum tengslum við grunnskólann (í sama húsnæði) mundu geta dregið gríðarlega mikið úr áhættu fjölmennra hópa.  Einnig virðist einboðið að koma á skólamáltíðum fyrir alla nemendur í grunnskólum þannig að þeir eigi ekki erindi út í umferðina á miðjum degi til þess eins að næra sig.  Kostnaður við slíkar aðgerðir mun koma til baka að umtalsverðu leyti í formi sparnaðar á öðrum sviðum – um leið og aðgengi þeirra hópa sem eru útilokaðir frá íþróttum og listnámi við núverandi skipan mundi verða auðveldað mjög mikið.
Erlendar áherslur - samanburður:
Ferðamunstur grunnskólabarna á Íslandi virðist um margt afar ólíkt því sem er raunin í mörgum nágrannalöndum.   Bæði að því er snýr að virkri umferðarvöktun og viðhorfum til þeirrar áhættu sem börnin búa við.   Almennt virðist mega draga þá ályktun að íslenskum börnum sé ætlað að bera ábyrgð á sér sjálf – í umferðinni – umfram það sem tíðkast í nágrannalöndum og jafnframt er augljóst að fyrirkomulag tómstunda, listnáms og íþróttastarfs fyrir grunnskólabörn leiðir til þess að veruleg umferðarhætta skapast.  Þessi tilhögun tómstunda, listakennslu og íþróttastarfs dregur einnig úr aðgengi stórra hópa sem leiðir þannig til persónulegs og samfélagslegs tjóns þar sem hæfileikar nýtast ekki og tækifæri einstaklinga glatast.
Enginn innlendur eftirlitsaðili sinnir sérstaklega málefnum grunnskólabarna á leið í og úr skóla og hefur það hlutverk að kalla eftir úrbótum.  Umferðarráð/nú Umferðarstofa hefur unnið mikið starf en margvíslegar tillögur þeirra hafa ekki náð fram að ganga eins og áður er koomið fram.   Í Noregi má segja að slíkur aðili sé starfandi í gegn um samstarf Trygg traffik og Umboðsmanns barna sem fylgja eftir opinberri stefnumörkun um rétt barna til örugggrar skólaleiðar.  Í Bretlandi, Ástralíu og Kanada eru starfandi sjálfstæðar stofnanir sem sinni eftirlitshlutverki – bæði með umferðarfræðslu í samræmi við námskrá og einnig varðandi öryggisþætti á skólaleiðum.   Þessir eftirlitsaðilar hafa í einstökum tilfellum vald til að kalla eftir aðgerðum jafnframt því sem gerðar eru kannanir og settar fram ábendingar um það sem ekki stenst öryggiskröfur.
Grunnskólabörn á Íslandi eru mikið á ferðinni eftir að skóladegi lýkur.  Bæði er að skóladagur barna í 1.-4. bekk er stuttur og einnig eru 20-25% grunnskólanemenda á ferð til og frá íþróttastarfi, listnámi og félagsstarfi – fram í síðdegið og jafnvel fram yfir kvöldmat.  Í sumum nágrannalöndum þekkist það tæplega  að börn séu á ferðinni á eigin vegum til og frá öðru skólastarfi og íþróttaæfingum. Ekki er auðvelt að bera okkar aðstæður saman við önnur lönd nema með ítarlegri rannsókns en etv. nægir að spyrja hvort þessi miklu ferðalög séu æskileg fyrir börnin eða hagkvæm fyrir foreldrana og samfélagið. 

Það er algengt að grunnskólabörn hérlendis séu ein á ferð – eða í hópum  “í bænum” og í verslunarmiðstöðvum allt frá hádegi.    Í einstökum nágrannalöndum þekkist slíkt varla nema þar sem um er að ræða “misjöfn hverfi.”   Að hluta má sjá að skýringanna er að leita í stuttum skólatíma hjá yngri börnum og einstaka daga hjá eldri börnunum.   Ekki er hefð fyrir því að öll börn borði hádegismat í skóla sínum þó gríðarlegar breytingar séu að eiga sér stað að því leyti síðustu 2-4 ár.
Slys á börnum eru tíðari á Íslandi en í mörgum nálægum löndum – og á það einnig við um umferðarslys.

Sértækar hraðatakmarkanir - á tilteknum dagtímum - eru algeng lausn í skólanágrenni í enskumælandi löndum.   Þannig hefur Nýja Suður Wales í Ástralíu lokið áfanga í að koma á slíku fyrirkomulagi við alla skóla á þeim leiðum sem börnum eru ætlaðar. Hérlendis hefur átt sér stað grundvallarbreyting á skömmum tíma varðandi hámarkshraða og hraðahindranir í íbúðahverfum og á skólaleiðum.   Samt sem áður eiga 6-10% skólabarna daglega skólaleið sem þau sjálf, foreldrar þeirra og umsjónarkennarar telja mjög/talsvert/nokkuð hættulega.

Talsvert er enn í land – með að öll börn geti treyst því að komast í og úr skóla á sérstaklega vörðum leiðum, stígum eða vöktuðum gangbrautum.   Verkefni eins og “Safe Routes to School” og skilgreining norskra yfirvalda á “rétti barna til öruggrar skólaleiðar” eru dæmi um aðferðir til að skapa umgjörð sem stefnir á að “núllvisjónin” verði að raunveruleika.   Skólaakstur nýtur skilgreinds og verndaðs forgangs í flestum nágrannalöndum og gulir skólavagnar – með blikkandi ljósum – eru þekkt viðmið í umferðinni á tilteknum dagtímum.   Skólaakstur hérlendis var til skamms tíma einangraður við dreifbýli og að hluta framkvæmdur sem “aukaverkefni” fyrir atvinnubíla – með sérstökum undanþágum.   Ennþá virðist nokkuð langt í land hérlendis að það takist að skapa viðhorf sem lítur á skólaakstur sem sjálfsagða forgans-aðferð til að auka öryggi skólabarna.  
Víða í nágrannalöndum er umferðarvöktun lögreglu geysilega hörð á þeim tímum dags sem skólabörn eru á ferð.   Í einstökum borgum er sértækum hraðatakmörkunum fylgt fast eftir og krafist afgerandi virðingar við gangbrautir og forgang gangandi vegfarenda.

Hérlendis er vöktun lögreglu (víðast) ekki í föstum skorðum á skólaleiðum – né heldur að gangbrautavarsla (starfsmanna/foreldra/eldri nemenda) sé almennt til staðar.  Gangbrautarverðir hafa ekkert boðvald á Íslandi eins og algengt er í USA, Kanada, Ástralíu og Þýskalandi þar sem STOP-merki í höndum umferðarvarða hefur fullt fyrirmælagildi – rétt eins og það merki sem er fastsett við vegarbrún.   
Hverjir eru í hættu?
Aðilar að umferðarslysum 1997 – eftir aldri ökumanna


Slasaðir og látnir í umferðarslysum 1997 – aldur og fjöldi per/100þúsund

Heimild:  Vefur Umferðarráðs 17.07.2003

